
Dünya Bəhailərinə

Əziz Bəhai dostlar,

Dünyanın hər bir yerində cəmiyyətin dağılmasının əlamətlərindən biri  fərdlərlə idarəetmə təsisatları arasında etibarın və əməkdaşlığın aşınmasıdır. Çox ölkələrdə seçki prosesi endemik korrupsiya üzündən etibardan düşmüşdür.  “Maraqlı dairələr”in zəngin fondlara əllərinin yetməsi nəticəsində malik olduqları təsir, partiya sisteminəxas seçmə azadlığında olan məhdudiyyətlər və kütləvi informasiya vasitələrində ifadə olunan qərəz və qeyri-obyektivliklə namizədlərin ictimai şüurda qəbul olunmasındakı təhriflər belə bir vacib prosesə qarşı genişlənən etibarsızlığı daha da artıran amillərdir. Laqyedlik, yadlıq və məyusluq da qüsurlu sosial nəzmin çoxlu problemlərini həll etmək üçün ən bacarıqlı vətəndaşların meydana çıxacağının mümkünlüyünə inamsızlıqdan doğan ümidsizlik hissi kimi, bunun nəticəsidir. Ədaləti yayacaq, zülmü aradan qaldıracaq və cəmiyyətin parçalanmış elementləri arasında daimi olacaq birliyi yetişdirəcək təsisatlar arzusu hər yerdə açıq-aşkardır. 
Həzrət Bəhaullahın Dünya Nizamı millətlər və xalqların ümidlə axtardıqları ilahi bir sistemdir. Fars Bəyanında Həzrət Bab tərəfindən elan olunaraq, təməl elementləri Həzrət Bəhaullahın Özü tərəfindən təsvir edilməklə, bu Nəzm özünün ədalət meyarına və onun bəşərin birliyinin praktiki olaraq həyata keçirilməsi barədə vədinə görə, habelə dəyişiklik yaratmaq və dünya sivilizasiyasını irəlilətmək  potensialı baxımından bəşər tarixində misilsizdir. O elə vasitələr verir ki, onların vasitəsilə İlahi İradə insanın  tərəqqi yolunu işıqılandırır və Allahın Mələkutunun nəhayətdə yer üzündə qurulmasını  yönəldir.

Bütün planet boyu Həzrət Bəhaullahın sadiq ardıcılları sevgili Mühafizin “təkcə Yeni Dünya Nizamının nüvəsi kimi deyil, məhz onun modeli” kimi təsvir etdiyi Bəhai İnzibati Nəzmini daha da inkişaf etdirmək üçün çalışırlar və beləliklə, gələcək əsrlərdə özünün gözqamaşdırıcı şəfəqlərini saçacaq dünya sivilizasiyasının təməlini qoyurlar. Onlar bunu, Həzrət Bəhaullahın “dünyanın tarazlığı bu ən böyük, bu yeni Dünya Nizamının sarsıdıcı təsirindən  pozulmuşdur. Bəşəriyyətin nizamlı həyatı bənzərini fani gözlərin heç zaman görmədiyi bu misilsiz, bu ecazkar Sistemin vasitəsilə kəskin dəyişikliyə uğramışdır” – deyə işarə etdiyi çaxnaşma və hərc-mərcliyə baxmadan edirlər.

Beşillik Planın şərtlərinin tətbiqi ilə qüvvə yığan dəstələrələ daxilolma prosesini irəlilətmək üçün dünya miqyasında qoyulan uzlaşdırılmış səyləri nəzərə alaraq, indi zamanıdır  ki, inananlar hər yerdə milli və yerli Məhfillərin seçildiyi prosesi möhkəmlətməyə böyük diqqət yetirsinlər. Bu seçkilərdə icmanın bütün yaşlı üzvlərinin iştirak tərzi  Həzrət Bəhaullahın Sisteminin fərqləndirici xüsusiyyətidir. Çünki bu, yaradılmalı olan yeni dünyanın məsuliyyətli vətəndaşı kimi, hər bir Bəhai seçiciyə yüksək bir imtiyaz verən ciddi bir vəzifədir ki, o Bəhai İcmasının fəaliyyəti üzərində səlahiyyəti olan təsisatı seçsin. Bununla bağlı, hər hansı bir mömin tərəfindən laqeydlik və ya etinasızlıq Əmrin ruhuna yaddır. Dostlar dayanmadan çalışmalıdırlar ki, tənəzzül edən dünya nizamının təsisatlarının bütövlüyünə və səlahiyyətinə (təsirinə) belə ziyan vuran bu dağıdıcı münasibətə yoluxmaqdan qaçsınlar.
Bəhai seçkilərini təsvir edərək Şövqi Əfəndi onun adından yazılmış məktubda deyirdi ki, “Bəhai seçki prosedurası və metodlarının, doğrudan da, əsas məqsədlərindən biri hər bir inananda məsuliyyət ruhunun inkişaf etdirilməsidir. Seçkilərdə onun tam azadlığını təmin etməyin zəruriliyini vurğulamaqla bunlar, onun yaşadığı icmanın fəal və yaxşı məlumatlı üzvü olmasını zəruri edir.”

Seçicinin öz səsini vermək kimi hüququnu və imtiyazını həyata keçirmə tərzi, ona görə də, çox böyük əhəmiyyət kəsb edir. Şövqi Əfəndinin bu parçadakı göstərişi daha sonra izah edir ki, “ seçki vaxtı hikmətli seçim edə bilmək üçün fərd istər təbliğ, istər inzibati, istərsə də başqa cür fəaliyyət olsun, bütün yerli fəaliyyətlərlə yaxından və davamlı əlaqədə olmalı, ölkələrində olan yerli, həmçinin,  milli komitələrin və məhfillərin işlərində ürəkdən iştirak etməlidirlər. Ancaq bu yolla inanan həqiqi sosial şüuru inkişaf etdirə bilər və Əmrin maraqlarına təsir edən məsələlərdə məsuliyyət hissi əldə edə bilər. Beləliklə Bəhai icma həyatı bunu hər bir sədaqətli və vəfalı inanan üçün bir vəzifə edir ki, o ağıllı, məlumatlı və məsuliyyətli bir seçici olsun, həm də ona özünü belə bir məqama qaldırmaq imkanı verir.”
Bəhai seçkiləri ilə əlaqədar olaraq,  şəxslər haqqında heç bir söz deyilməməlidirsə də, seçki keçiriləsi təsisatlarda üzvlüyün  tələbat və keyfiyyətlərinin inananlar tərəfindən müzakirə olunması tamamilə uyğun bir haldır. Bu məsələ barədə Şövqi Əfəndi çox aydın bir rəhbərlik verir: “Mən hesab edirəm ki, seçkilərdən qabaq şəxslərə istinad etmək anlaşılmazlığa və münaqişələrə səbəb olar. Dostların etməli olduqları şey budur ki, bir-birlərilə hərtərəfli tanış olsunlar, baxışlarını bölüşsünlər, azad şəkildə bir araya gəlib öz aralarında nə qədər dolayısı olsa da, konkret şəxslərə istinad etmədən və nəzərdə tutmadan, belə bir üzvlüyün tələbat və keyfiyyətlərini müzakirə etsinlər.” Mühafizin müəyyən etdiyi “lazımi keyfiyyətlər” - “şübhəsiz sədaqət, təmənnasız həsretmə,  yaxşı inkişaf etdirilmiş ağıl, tanınmış bacarıq və yetkin təcrübədir.” Seçkili orqanın yerinə yetirəcəyi funksiya haqqında yüksək anlayışa malik olan inanan, səs verəcəyi şəxsləri daha yaxşı qiymətləndirə bilər. Seçicinin inandığı qədərilə, bu təsisatlarda  xidmət etmək üçün ən yararlı çoxlu insanlar arasından seçim zamanı yaş qrupları, müxtəliflik və cinsi mənsubiyyət kimi amillərə də lazımi diqqət yetirilməlidir. Seçki aktının özündən xeyli əvvəl diqqətlə düşündükdən sonra seçici öz seçimini etməlidir.

Bəhai seçkisində səs verməyə dəvət olunarkən, inananlar bilməlidirlər ki, bu Zühur Dövrü üçün misilsiz olan müqəddəs bir vəzifəni yerinə yetirirlər. Onlar bu vəzifəyə dua halətində, ilahi rəhbərlik və təyid diləyərək yanaşmalıdırlar. Şövqi Əfəndinin məsləhət verdiyi kimi, “onlar tamamilıə Allaha üz tutmalı və pak niyyətlə, azad ruhla və təmiz ürəklə seçkilərdə iştirak etməlidirlər.” 
Bəhai seçki prosesində ürəkdən iştirak etməklə inananlar, günbəgün, Bəhai İnzibati Sisteminin böyüməkdə olan təsisatları ilə onların ətrafında olan tənəzzüledən sosial nizam arasındakı böyük təzadı müşahidə edəcəklər. Bu artan fərqdə, Həzrət Bəhaullahın Dünya Nizamının  - bəşərin uca gözləntilərini həyata keçirməli olan Sistemin vədolunmuş cəlalı görünəcək. 

